
Kirish. Oliy taʼlim tizimini takomillashtirishning ustuvor vazifalaridan biri sifatida 

talabalarning g'oyaviy dunyoqarashini shakllantirish vazifasi belgilangan. Zamonaviy bilim 

olish orqali egallangan bilim, koʻnikma hamda malakalarni hayotda tatbiq eta olgan insongina 

davr bilan hamnafas yashay oladi. Oʻz oldiga qoʻygan maqsadiga erishadi va oʻzi uchun qulay, 

tejamkor, sifatli va samarali muhit yarata oladi. Darhaqiqat, vatanimiz qadimdan jahon 

sivilizatsiyasi markazlaridan biri boʻlgan. Ajdodlarimiz tafakkuri va dahosi mahsuli — qadimiy 

yozma manbalar xalqimizning buyuk maʼnaviy boyligidir. “Hamma oʻz tarixini ulugʻlaydi. Lekin 

bizning mamlakatimizdagidek boy tarix, bobolarimizdek buyuk allomalar hech qayerda yoʻq. 

Bu merosni chuqur oʻrganishimiz, xalqimizga, dunyoga yetkaza bilishimiz kerak. Bu markazga 

kelgan odam tariximiz haqida toʻla tasavvurga ega boʻlishi, katta maʼnaviyat olib ketishi zarur”. 

[1] 

Adabiyotlar sharhi. Ushbu natijalarga erishish uchun buyuk ajdodlarimiz qoldirgan 

merosni bugungi zamonaviy taʼlim-tarbiya nazariyasining fundamental asosi sifatida qoʻllagan 

holda taʼlimni yangi sifat bosqichiga koʻtarish, zamonaviy taʼlim yondashuvlari qoʻllash orqali 

taʼlim jarayonining zaruriy samaradorligini taʼminlash, koʻzlangan natijalariga erishishni 

kafolatlovchi taʼlim muhitini yaratish zarur. Buyuk ajdodlarimiz — Xorazmiy, Beruniy, Ibn Sino, 

Fargʻoniy, Amir Temur, Mirzo Ulugʻbek, Zamaxshariy singari umumbashariy taraqqiyotga ulkan 

hissa qoʻshgan ajdodlarimizning ilmiy merosi qalbimizda iftixor tuygʻusini uygʻotishi bilan bir 

qatorda ularning ijod mahsuli bugungi kunda dolzarblik kasb etayotgan ilm, maʼrifat va raqamli 

iqtisodiyotni rivojlantirish masalalari uchun fundamental asos ekanligi hech kimga sir emas 

albatta. Barcha davrlarda bobolarimiz ilmning millat va davlat kelajagidagi oʻrnini juda yaxshi 

anglagan. Buning yorqin dalili sifatida muhaddislar sultoni — Imom Buxoriy bobomizning oʻn 

ikki asr oldin “Dunyoda ilmdan boshqa najot yoʻq va boʻlmagay” degan fikrlarini keltirish 

mumkin.[2] Bizning turonzamin xalqlarimiz axloqiy tarbiya sohasida boy anʼanalarga ega. 

Axloqqa oid dastlabki fikrlar “Avesto” kitobida, qadimgi bitiklarda va boshqa yozma 

manbalarda oʻz ifodasini topgan. Bulardan tashqari, oʻzbek xalqi oʻrtasida keng tarqalgan 

pandnomalar, oʻgitlar va odobnomalarda, xalq pedagogikasida, falsafiy risolalarda, allomalar 

merosida axloqiy masalalarga keng oʻrin berilgan. 

Muhokama va natija. Hadisi Sharifdagi axloqqa oid ibratli maslahatlar, hikoyatlar, 

asrlar davomida ajdodlarimiz hayotida tarkib topgan milliy urf-odatlar, anʼanalar Beruniy, 

Farobiy, Ahmad Yassaviy, Amir Temur, Alisher Navoiy, Bobur singari buyuk allomalar, olimlar, 

yozuvchilarning axloq haqidagi koʻplab fikrlar bugungi kunda ham har bir inson uchun qadr-u 

qimmatini yoʻqotmagan muhim tarbiyaviy ahamiyatga molikdir. Jumladan, Amir Temur 

Axloqiy Husniya-yaxshi xulqlar egasi boʻlgan. Oʻz askarlariga, xalqiga shoshma-shosharlik va 

adolatsizlikka yoʻl qoʻymagan, balki, yetti oʻlchab bir kesgan. Uning axloq, goʻzal xulq haqidagi 

fikrlari bugungi kun talabi bilan bogʻliqdir. “...millatning ulugʻ martabasini, saodatini saqlamoq 

uchun Sizlarga qoldirayotgan vasiyat va tuzuklarni yaxshi oʻqing, aslo unutmang va tatbiq eting. 

Sizlardagi vazifalaringiz millat dardlariga darmon boʻlishdir... men kabi uzun saltanat surmoq 

istasangiz, qilichingizni yaxshi oʻylab chekingiz... orangizda nifoq tuxumlari ekilmasligi uchun 

koʻp diqqat bering... bularga sodiq qolsangiz tosh boshingizga tushmas”.[3] Ismoil-al-Buxoriy 

“Axloqning yaxshi boʻlishi, taomning pokizaligi, rostlik va amonatga xiyonat qilmaslik shart, 

dunyoviy ishlardan chetda qolgan boʻlsa ham zarari yoʻqdir”.[4] 

Talabalarda oʻquv-bilish faoliyatini rivojlantirishda mutafakkir ajdodlarimiz tomonidan 

qoʻllanilgan didaktik vositalar, usul va metodlaridan foydalanish tizimi shakllanib bormoqda. 

Ilgʻor texnologiyalar asri hisoblangan XXI asrda axborotlar koʻlamining nihoyatda kengaygani 

tufayli ularni oʻzlashtirishda qiyinchiliklar vujudga kelmoqda, buning uchun talabalarning 

muntazam izlanishlari, ilmiy yangiliklardan xabardor boʻlishlari taqozo qilinmoqda. Bu holat 

talabalarning g'oyaviy dunyoqarashini shakllantirish va rivojlantirish zarurligini shart qilib 

qoʻydi. G'oyaviy dunyoqarash esa, dunyoga va insonning undagi oʻrniga, kishilarning oʻz 

atrofidagi voqelikka va oʻz-oʻziga munosabatiga boʻlgan gʻoyaviy qarashlar tizimi hamda 

bunday gʻoyaviy nuqtai nazarga nisbatan insonning eʼtiqodi, uni bilish va oʻzlashtirishga 

nisbatan intilishidir. Dunyoda pedagogik taʼlimotlarni oʻrganish, uning shaxs aqliy kamolotidagi 

ahamiyatini asoslab berish, talabalarni intellektual rivojlantirishda pedagogik merosdan 

unumli foydalanishning nazariy-fundamental asoslarini tadqiq qilishga yoʻnaltirilgan ilmiy 

izlanishlar amalga oshirilmoqda. Shuningdek,talabalar xulqini ajdodlarimiz merosi vositasida 

axloqiy jihatdan rivojlantirish, islom dinining hayotbaxsh gʻoyalarini yoshlar ongiga singdirish, 

hadislarning shaxs maʼnaviyatini rivojlantirishdagi ulkan ahamiyatini tadqiq qilish zarurati 

muhim ahamiyatga egadir. “Buyuk ajdodlarimizning boy ilmiy merosini chuqur oʻrganish va 

targʻib etish” ustuvor maqsad qilib belgilangan. Bu borada ajdodlarimiz merosining yosh avlod 

ongi shuuriga taʼsir etish ahamiyatini oʻrganish, hadisshunoslik ilmini rivojlantirish, fiqhshunos 

mutafakkirlarning huquqiy tarbiyaga oid qarashlaridan pedagogik amaliyotda keng 

foydalanish kabi jihatlarni tadqiq etish dolzarb ahamiyat kasb etadi. 

Jahon taʼlim tizimi jadal rivojlangan ayni davrda pedagogik taʼlimotlar tarixini oʻrganish 

boʻyicha quyidagi yoʻnalishlarda tadqiqot ishlari olib borilmoqda:  

-   umumjahon tarixiy pedagogik jarayonning rivojlanish konseptsiyasini ishlab chiqish;  

-   eng qadimda yaratilgan pedagogik gʻoyalarning pedagogik mazmunini ochib berish va 

ustuvor yoʻnalishlarini aniqlash;  

-   pedagogik gʻoyalarning taraqqiyot tendensiyalarini aniqlash va ularning shaxs 

intellektual taraqqiyotidagi oʻrnini belgilash;  

-   ajdodlarimiz pedagogik taʼlimotlarini oʻrganish asosida talabalarda gʻoyaviy 

dunyoqarashni rivojlantirish;  

- jamiyatda maʼnaviy muhitni sogʻlomlashtirishda tarixiy tajribalardan samarali 

foydalanish;  

- huquqiy tarbiyaning konseptual asoslarini ishlab chiqishda mutafakkirlar merosiga 

tayanish ajdodlarimiz merosini oʻrganish asosida talabalar oʻquv-bilish faoliyatini 

rivojlantirishning falsafiy, pedagogik-psixologik imkoniyatlarini tahlil qilish;  

- talabalarning oʻquv-bilish faoliyatini rivojlantirishda ajdodlarimiz merosidan 

foydalanishning didaktik imkoniyatlarini aniqlash; Mana shunday oldimizga qoʻygan asosiy va 

ayni damda dolzarb masalalarni hal yetishimizda bizga amaliy faoliyatlar yordamga keladi.  

 “Pedagogika nazariyasi va tarixi”, “Xalq pedagogikasi”, “Andragogika” fanlarini oʻqitish 

orqali ajdodlarimizning pedagogik taʼlimotlari bilan zamonaviy yondashuvlarni 

integratsiyalash asosida talabalarda oʻquv-bilish faoliyatining rivojlanlanganlik darajasini 

belgilovchi mezonlar va koʻrsatkichlarni ishlab chiqilmoqda. Oʻquvchilarda oʻquv-bilish 

faoliyatini rivojlantirishda pedagogik turkum fanlarning mazmunini takomillashtirish va 

shaxsga yoʻnaltirilgan oʻqitish texnologiyalarining imkoniyatlari baholanadi.  

Oʻquvchi shaxsining bilish faoliyatini rivojlantirishga oid ajdodlarimiz pedagogik 

qarashlarining rivojlanish dinamikasini, oʻziga xos xususiyatlaridan kelib chiqib talabalarning 

oʻquv-bilish faoliyati modelini takomillashtiriladi. 

Oʻquvchilarning oʻquv faoliyatini rivojlantirishning pedagogik-psixologik xususiyatlari 

faollikning komponentlari (oʻquv topshiriqlarini bajarishga tayyorgarlik, mustaqil faoliyatga 

koʻrsatishga intilish, topshiriqlarni bajarishga ongli yondashish, oʻqish va oʻrganishning tizimli 

xarakter kasb etishi, oʻzini shaxsiy darajasini koʻra olishga intilishi) bilan oʻquv faolligining ichki 

va tashqi yoʻnalishlardagi integratsiyasini real taʼlimiy sharoitlarda qoʻllash asosida 

aniqlashtirilgan.  

Oʻquvchilarning oʻquv faoliyatini ajdodlar merosini oʻrganish orqali oʻz faoliyatlarini 

rivojlantirishga doir bosqichlar asosida bilish faoliyati va bilish qobiliyati bilan bogʻliq hissiy-

irodaviy, refleksiv-baholovchi kompetensiyalarni shakllantirish imkonini beruvchi taʼriflash, 

tahlil qilish, taqqoslash, umumlashtirish va xulosa chiqarishga moslashtirilgan pedagogik 

operatsiyalar tizimi ishlab chiqish.  

Ajdodlarimiz merosi tavsifi asosidagi tarixiy va zamonaviy tendensiyalarni 

uygʻunlashtirgan holda talabalar faoliyatini rivojlantirishning didaktik taʼminoti yaratilmoqda. 

Bu kabi didaktik yoʻnalishlari multimedia, keys, kouching, Web-kvest topshiriqlari, mustaqil 

ishlar pedagogik turkum fanlarni oʻqitishda talabalarning individual taʼlim traektoriyasini 

belgilashga xizmat qiluvchi mustaqil ijodiy faoliyat jarayonlarini tashkil etish asosida 

takomillashtirilgan.  

Tarbiya usullari turli elat, millat va davlatlarda turli-tumanligi bilan farq qiladi. Osiyo 

mamlakatlarida, xususan Oʻzbekistonda esa koʻproq umuminsoniy tarbiya elementlari 

qoʻllaniladi. Bunday tarbiya tizimining oʻziga xosligi oʻzidan kattaga alohida hurmat, kattalar 

gapiga quloq solishlik, ularning topshiriqlarini beminnat bajarishdir. Bugun tugʻilib voyaga 

yetayotgan bola muayyan vaqtdan keyin biron bir kasbda ishlaydi, agronom, muhandis, 

oʻqituvchi, shifokor va boshqa ommaviy kasb egasi boʻladi yoki davlat va nodavlat tuzilmalarida 

faoliyat koʻrsatadi.  

Buyuk bobokalonimiz Amir Temir har vaqt: “Insonpafvarlik va mardlikni Alloh ham, xalq 

ham ulugʻlaydi”, degan hikmatli soʻzni takrorlashni xush koʻrgan va hayotda oʻzlari ham amal 

qilgan.[5] Shuni aytish kerakki, Amir Temir odob-axloq, imon, eʼtiqod, taʼlim-tarbiya sohasida 

oʻzi yuksaklikka, mukammallikka erishgan siymolardan biridir. Bunga ishonch hosil qilish 

uchun uning oʻzi tomonidan yaratilgan odob va axloqqa oid dasturlar, oʻgitlar, pand-

nasihatlarni oʻqib chiqish kifoya. Uzluksiz taʼlim-tarbiya tizimini insonparvarlik ruhi bilan 

sugʻorilgan boʻlsa, boʻlajak avlod ongi, his-tuygʻusi shu ruhdan oziq oladi va bunday odamlarda 

maʼnaviyat eng yuksak choʻqqiga chiqadi. Odamlar oʻrtasidagi oʻzaro munosabatlar chinakam 

insoniy tus olsa, shubhasiz, bu holat jamiyatning butun faoliyatiga ijobiy taʼsir koʻrsatadi. 

Uzluksiz taʼlim tizimining barcha talaba-oʻquvchilarini Respublikamizning tarixiy shaharlariga, 

diqqatga sazovor joylariga muntazam ravishda sayohatlar uyushtirib turish, muzeylarga, 

koʻrgazmalarga, teatrlarga, konsertlarga maxsus jadval tuzib ommaviy ravishda olib borish, 

taʼlim muassasalarida ularning mehnat va urush faxriylari bilan, zamonamiz qahramonlari 

bilan, sanʼatkorlar, shoir-yozuvchilar, shifokorlar, huquq-tartibot idoralarining masʼul 

xodimlari, mahalla oqsoqollari, ota-onalar bilan davra suhbatlarini, uchrashuvlar tashkil etish 

— bular hammasi yoshlarda milliy iftixor, vatanparvarlik tuygʻularini tarbiyalash bilan birga 

ularning dunyoqarashini yanada kengaytirishga, boyitishga umuminsoniy saviyasini oshirishga 

yordam beradi. Oʻquv yurtlarida talabalarning qiziqishlari boʻyicha tashkil etilgan turli xil 

toʻgaraklar, klublar, sport seksiyalari, kasb-hunar sexlari ham talaba-yoshlarning uygʻun rivoji 

uchun yaratilayotgan sharoitlardandir. Mutaxassislarning kasbiy, ixtisoslik tayyorgarligi 

millatning maʼnaviy merosidan oziq olgan boʻladi, ularning yuksak maʼnaviy-axloqiy 

imkoniyatlari, keng dunyoqarashi va chuqur aql-idroki, yuksak ijtimoiy axloq meʼyorlari bilan 

oʻzaro muvofiq kelishi taʼminlanadi. 

Xulosa. Xulosa qilib aytganda, talabalarda g'oyaviy dunyoqarashni shakllantirish va 

rivojlantirish muammosi shaxsning ongi bilan bogʻliq boʻlganligi sababli, avvalo uning 

metodologik asoslarini ishlab chiqishni taqozo etadi. Dunyoqarash kishining yoshi, hayotiy 

tajribasi, bilimi, mafkurasi bilan bogʻliq tushunchadir. Dunyoqarash insonni oʻzini va dunyoni 

zaruriy ravishda anglashi hamda baholashi asosida shakllanadi. Har bir insonning 

dunyoqarashi asta-sekin rivojlanadi. Toʻgʻri tashkil etilgan bilimlarni oʻzlashtirish jarayoni 

boʻlib, taʼlim dasturini ishlab chiqish asosiy dunyoqarash gʻoyalarini oʻzlashtirish asosida 

qurilgan. Gʻoyaviy dunyoqarashni shakllantirishga hissa qoʻshadigan fanlar, professional 

mutaxassisga jamiyat rivojlanishining oʻzgaruvchan sharoitlariga tezda moslashishga imkon 

beradi. 

